
KICHIK KORXONALARNI RIVOJLANISH 
KO‘RSATKICHLARI TAHLILI
Xonto‘rayev Obbosxon Kamolxon o‘g‘li
Namangan muhandislik texnologiya instituti 
Buxgalteriya hisobi va audit kafedrasi assistenti

Ergasheva Nigora Abdigapparovna 
Namangan viloyati Davlatobod tuman 
1-shahar shifoxonasi bosh hisobchisi

Annotatsiya: Mazkur maqolada kichik korxonalar va ularni rivojlantirish yo‘l-yo‘riqlari haqida ma’lumotlar jamlangan. 
Shuningdek, maqolada O‘zbekistonda amalga oshirilayotgan iqtisodiy islohotlar va ularning kichik korxonalarni rivojlan-
tirishdagi ahamiyati ko‘rib chiqilgan.

Kalit soʻzlar: moddiy-texnika asos, huquqiy-tashkiliy shakl, iqtisodiyot rivojlanish, “tijorat sirlari”, kapital hajmi.
Abstract: This article summarizes information about small enterprises and guidelines for their development. Also, the 
article examines the economic reforms implemented in Uzbekistan and their importance in the development of small 
enterprises.

Key words: material and technical basis, legal and organizational form, economic development, "trade secrets", capital 
size.
Аннотация: В данной статье обобщена информация о малых предприятиях и рекомендации по их развитию. 
Также в статье рассматриваются экономические реформы, реализуемые в Узбекистане, и их значение в развитии 
малого предпринимательства.

Ключевые слова: материально-техническая база, организационно-правовая форма, экономическое развитие, 
“коммерческая тайна”, размер капитала.

K I R I S H
Kichik korxonalar iqtisodiyotning barqaror rivojlanishida va ijtimoiy-iqtisodiy barqarorlikni ta’minlashda 

muhim rol o‘ynaydi. Ular yangi ish o‘rinlari yaratish, innovatsiyalarni tezkor joriy etish hamda aholining iqtisodiy 
faol qatlamlarini qo‘llab-quvvatlashda asosiy o‘rin tutadi. Ko‘plab mamlakatlarda kichik biznes subyektlari iqti-
sodiyotning eng dinamik va barqaror segmenti sifatida ko‘riladi. Shu sababli kichik korxonalarni rivojlantirish 
nafaqat tadbirkorlikni qo‘llab-quvvatlash, balki umuman milliy iqtisodiyotni mustahkamlash uchun ham muhim 
ahamiyatga ega.

Kichik korxonalarni rivojlantirish ko‘rsatkichlarini tahlil qilish orqali ularning iqtisodiyotdagi o‘rni, salohiyati 
va ularga ta’sir etuvchi omillarni aniqlash mumkin. Bu esa, o‘z navbatida, kichik biznesni qo‘llab-quvvatlash 
strategiyalarini shakllantirishda muhim ahamiyat kasb etadi. Rivojlanish ko‘rsatkichlari nafaqat iqtisodiy nati-
jalarni o‘z ichiga oladi, balki ular innovatsion faollik, eksport salohiyati va raqobatbardoshlik darajasini ham 
ifodalaydi. Shu sababli tahlil natijalari asosida kichik korxonalar uchun samarali siyosat va strategiyalar ishlab 
chiqish imkoniyatlari yanada oshadi.

M A V Z U G A  O I D  A D A B I Y O T L A R  S H A R H I
Kichik korxonalarni rivojlantirish masalalari bo‘yicha ilmiy adabiyotlar iqtisodiyotni diversifikatsiya qilish, 

tadbirkorlik faoliyatini qo‘llab-quvvatlash va yangi ish o‘rinlari yaratish kabi dolzarb masalalarni o‘z ichiga oladi. 
Tadqiqotchilar kichik biznesning iqtisodiyotdagi ahamiyatini turli xil jihatlardan o‘rgangan, bu esa kichik korxo-
nalarni rivojlantirish bo‘yicha strategiyalarni shakllantirishda keng qo‘llaniladi.

A. Chayanov kichik biznesning iqtisodiyotdagi o‘rni haqida gapirib, ularning aholini band qilish va ijtimoiy 
barqarorlikni ta’minlashdagi rolini ta’kidlaydi. Uning tadqiqotlari kichik biznesning hududiy rivojlanish va min-
taqaviy farovonlikni oshirishdagi ahamiyatini o‘rganishga qaratilgan. Kichik korxonalar lokal iqtisodiyotning 
barqaror bo‘lishiga hissa qo‘shishi va bu orqali mintaqalar o‘rtasidagi tafovutlarni kamaytirish imkoniyatini yarat-
ishi haqida so‘z borgan.

Shuningdek, P. Drucker va M. Porterning ishlari kichik biznesni rivojlantirish uchun zarur bo‘lgan inno-
vatsion yondashuvlar va raqobatbardoshlik omillariga bag‘ishlangan. P. Drucker kichik biznesni boshqarish-
ning zamonaviy usullariga e’tibor qaratib, resurslarni samarali boshqarish va menejmentning rolini chuqur tahlil 
qiladi. Porterning raqobatbardoshlik nazariyasi esa kichik korxonalarni global bozor sharoitlarida muvaffaqiyatli 
rivojlantirish strategiyalarini shakllantirish uchun asos bo‘lib xizmat qiladi.

Milliy tadqiqotchilar tomonidan kichik korxonalarni rivojlantirish borasida  A. Tursunovning ishlari  
O‘zbekiston sharoitida kichik biznesning holati va rivojlanish tendensiyalarini tahlil qilishda katta ahamiyat kasb 
etadi. Uning tadqiqotlari kichik biznes subyektlari uchun davlat tomonidan yaratilgan imtiyozlar va moliyaviy 
qo‘llab-quvvatlash mexanizmlarini o‘rganishga qaratilgan. Shuningdek, Tursunov o‘z tadqiqotlarida kichik kor-
xonalarning eksport salohiyatini oshirish bo‘yicha tavsiyalar beradi.

Ilmiy adabiyotlar kichik korxonalarni rivojlantirishda iqtisodiy, ijtimoiy va siyosiy omillarni birgalikda tahlil 
qilish zarurligini ko‘rsatadi. Xorijiy va mahalliy tadqiqotlar tajribasini o‘rganish, kichik korxonalarni samarali rivoj-
lantirish bo‘yicha strategiyalarni ishlab chiqishda muhim ahamiyatga ega. Shu sababli ilmiy manbalarda kelti-
rilgan nazariy yondashuvlar va amaliy tavsiyalar kichik biznesning iqtisodiyotdagi o‘rnini mustahkamlash uchun 
asos bo‘lib xizmat qiladi.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usul-

lardan foydalanildi. Kichik korxonalarni rivojlanish ko‘rsatkichlari tahlil qilishda umumiylikdan individuallikka va 
aksincha tartibda deduksion yoki induksion usullardan foydalanish samara bersa, abstrakt-mantiqiy fikrlash 
usuli esa jarayonni tizimli tahlil qilishda ahamiyatlidir. Ilmiy tahlil jarayonida ana shu ilmiy tadqiqot usullaridan, 
xususan, kuzatish, umumlashtirish, guruhlash, taqqoslash, tahlil qilishda esa sintez va tahlil usullaridan keng 
foydalanildi.

T A H L I L  V A  N A T I J A L A R
Iqtisodiyotni erkinlashtirish sharoitida islohotlarni chuqurlashtirish iqtisodiyotga kiritilgan yangi investitsi-

yalar va mavjud moddiy-texnika asosini modernizatsiya qilishdan tashqari boshqaruvning demokratik tamo-
yillarini kuchaytirish, korxona, firma va ularga tenglashtirilgan ishlab chiqarish tuzilmalarining xo‘jalik faoliyati 
bilan bog‘liq mustaqillik doirasini kengaytirish, siyosatning iqtisodiyotdan ustunligiga barham berish, inson faoli-
yatining barcha soha va tarmoqlarida tashabbuskorlik, izlanish va innovatsiyalarning rivojlanishi ham keng 
imkoniyatlar yaratmoqda. Hozirgi kunda korxona iqtisodiyotiga bo‘lgan qiziqish sezilarli ravishda o‘sgan. Gap 
shundaki, bozor iqtisodiyoti sharoitida yangi huquqiy-tashkiliy shakldagi korxonalar, xomashyo, material va 
asbob-uskuna yetkazib beruvchilar, shuningdek, bevosita mahsulot yoki tovar iste’molchilari (xaridorlar) bilan 
yangicha iqtisodiy munosabatlar vujudga kelib, rivojlanib bormoqda. Bundan tashqari, korxona, bu – avvalo 
ishlab chiqarish jamoasi, odamlarning turli tarzdagi faoliyati bo‘lib, ular o‘rtasidagi o‘zaro munosabatlar tizimi 
yuzaga keladi hamda ma’lum bir turmush tarzi, ma’naviyat va axloq normalari shakllanadi. Bularning barchasi 
xo‘jalik yuritish shakl va usullarini qayta ko‘rib chiqish, korxonaning iqtisodiyot rivojlanishidagi o‘rni va roliga 
yangicha yondashishni talab qiladi[1]. 

Tahlillarning ko‘rsatishicha, istalgan korxonaning faoliyatida turlicha savollar yuzaga keladi. Masalan, 
korxona qay tarzda faoliyat yuritishi kerak va daromad nimaga bog‘liq bo‘ladi? Samaradorlik va iqtisodiy barqa-
rorlik nimalarga bog‘liq? “Xomashyo yetkazib beruvchilar va iste’molchilar bilan qanday ishlash kerak?” “Mah-
sulotni sotishda vositachilardan foydalanish zaruriyati; Ishlab chiqarish sur’atini qanday oshirish mumkin?” 
“Raqobatchilik kurashida nima va qanday omillar muvaffaqiyat keltiradi?” “Ishlab chiqarish va sotishni boshqa-
rish tizimi qanday bo‘lishi lozim?” va hokazolar. Korxonalar faoliyatida biron-bir mahsulotni qachon, qayerda, 
kimga sotish, nimani, qancha, qanday qilib ishlab chiqarish lozim, degan savolga javob berish muhim ahamiyat 
kasb etadi.

Korxonaning tijorat sirlari ishlab chiqarish, texnologik ma’lumotlar, boshqaruv, moliya va shu kabilar bilan 
bog‘liq bo‘lib, ularni oshkor qilish korxona manfaatlariga zarar yetkazishi mumkin bo‘lgan ma’lumotlardir[2]. 
Korxona “tijorat sirlari” toifasining qonunchilikda belgilab berilgan tavsifnomasi shunday. Mavjud nuqtayi 
nazarlarga ko‘ra, korxonaning tijorat sirlari umumiy holda o‘z ichiga quyidagi ma’lumotlarni qamrab oladi: 

* korxonaning savdo aloqalari haqida; 
* kapital hajmi va tuzilmasi, investitsiya rejalari haqida; 
* ta’minotchi va iste’molchilar, tuzilgan shartnomalar haqida; 
* ishlab chiqarish hajmi, aylanma mablag‘lar va foyda hajmi haqida; 
* bahoni shakllantirish siyosati va tovarlar bahosining shakllanishi haqida; 
* bank operatsiyalar haqida va hokazolar. 

Ko‘pincha “tijorat sirlari” tushunchasidan tashqari korxonaning “ishlab chiqarish sirlari” tushunchasi ham 
qo‘llaniladi. U ishlab chiqarish usullari, texnologiyalar, texnik kashfiyotlar, tadqiqot ishlari, mehnatni tashkil 
qilish, aloqa tarmog‘i va shu kabilar haqidagi ma’lumotlarni o‘z ichiga oladi. Bugungi bozor munosabatlari, 
ayniqsa, raqobatchilik muhiti sharoitlarida korxona tijorat va ishlab chiqarish sirlarining oshkor qilinishi uning 
ahvoliga salbiy ta’sir ko‘rsatishi, ishlab chiqarilayotgan mahsulotlar iste’molchilarini yo‘qotishga olib kelishi 
mumkin. Mutaxassislarning fikriga ko‘ra, tijorat sirlariga mansub ma’lumotlarning to‘rtdan bir qismi yo‘qotilishi 
ham raqiblar uchun katta imkoniyat yaratadi hamda bir necha oy ichida ma’lumotlar chetga chiqib ketishiga 
yo‘l qo‘ygan firmalarning yarmi bankrotga uchrashiga olib keladi[3]. Shu sababli hozirgi paytda tijorat sirlarining 
huquqiy maqomi va toifasini aniq belgilash, ularni oshkor qilish uchun javobgarlik mexanizmini ishlab chiqish 
maqsadga muvofiq hisoblanadi. Quyidagi chizmada korxona tijorat sirlarini muhofaza qilish mexanizmining 
asosiy elementlari keltirilgan. Amaliyot shuni ko‘rsatadiki, tijorat sirlarini muhofaza qilish mexanizmi, korxo-
naning moliyaviy va texnik imkoniyatlari bilan aloqada bo‘lganda, shuningdek, ma’lumotlarni himoya qilishning 
ishonchli tizimi mavjud bo‘lgandagina to‘liq kuch bilan ishlaydi. Bundan tashqari, quyidagilarni to‘g‘ri tashkil 
qilish ham muhim ahamiyat kasb etadi: 

* tayyor mahsulot (ayniqsa, tajriba namunalari) va materiallarning ba’zi turlarini hisobga olish va qo‘riqlash; 
* tadbirkorlik sirlari mavjud bo‘lgan hujjatlar bilan ishlash tartibi (ularni hisobga olish, saqlash, yo‘q qilish 

qoidalari va boshqalar); 
* hujjatlarni ko‘paytirish va ulardan nusxa olish vositalarini nazorat qilish; 
* aloqa vositalari va hisoblash texnikasida tijorat ma’lumotlarini himoya qilish;
* korxona hududi va uning asosiy bino va inshootlarini qo‘riqlash; 
* mazkur korxonaga begona shaxslar tashrif buyurishini nazorat qilish. 
Yuqorida sanab o‘tilgan barcha vazifalarni samarali bajarish boshqaruv apparatida tijorat sirlarini muhofaza 

qilish bilan shug‘ullanuvchi maxsus xizmatlarni yaratishni ko‘zda tutadi. Xorij mamlakatlarida mazkur faoliyat 
bilan firmalarning maxsus bo‘linmalari shug‘ullanadi. Ular raqobatchilar to‘g‘risidagi ma’lumotlarni izlash va 
to‘plash bilan ham shug‘ullanadi. Shu bilan bir vaqtning o‘zida ular savdo hamkorlarining tijorat sirlarini birga-
likda himoya qilish imkoniyatini ham rad qilmaydilar[4]. Masalan, ba’zi firmalar faoliyatida tadbirkorlik aloqalari 
davomida hamkorlarga berilgan ma’lumotlarni birgalikda himoya qilish bo‘yicha maxsus shartnomalar tuzish 
tartibi ko‘zda tutilgan. Sanoati rivojlangan mamlakatlarning (masalan, AQShning) davlat organlarida maxsus 
vositachilik xizmatlari mavjud bo‘lib, u mijozlarni ularni qiziqtirayotgan korxona va tashkilotlar haqidagi ma’lu-
motlar bilan ta’minlaydi. Mamlakatimizda korxonalar davlatga soliqqa tortish va iqtisodiy ma’lumotlarni yig‘ish 
va ular bilan ishlash tizimi uchun zarur bo‘lgan ma’lumotlarni taqdim etishi qonun hujjatlarida belgilab qo‘yilgan. 
Shuningdek, korxonalar o‘z faoliyatlari to‘g‘risidagi ma’lumotlarni, jumladan, yillik balansni nashr qiladilar. Shu 
bilan bir paytda korxonalar tijorat sirlariga oid ma’lumotlarni bermaslik huquqiga ega. Tijorat sirlari davlat bosh-
qaruv va nazorat idoralari xodimlari orqali chetga chiqib ketishining oldini olish maqsadida korxona rahbari 
ularning vakolatlarini bilishi hamda ular talab qilgan istalgan ma’lumotni emas, balki faqat xizmat vakolatiga doir 
ma’lumotlarni taqdim etishi zarur. Birinchi o‘rinda bu statistika xizmati, monopoliyaga qarshi kurash qo‘mitasi, 
militsiya, moliya, soliq, sanitariya, yong‘inga qarshi kurash va boshqa xizmat vakillariga tegishlidir. Korxona rah-
bari, shuningdek, davlat idoralari xodimlarining noqonuniy xatti-harakatlari ustidan arz qilish tartibi, ular tufayli 
korxonaga yetkazilgan moddiy va ma’naviy zararni qoplash mexanizmini bilishi va unga amal qilishi zarur. 
Ilmiy-texnik, ishlab chiqarish, iqtisodiy va boshqa xizmatlar mutaxassislari o‘zi ishlayotgan korxonaning tijorat 
sirlariga oid ma’lumotlar chetga chiqib ketishi oqibatida yuzaga kelishi mumkin bo‘lgan va real yo‘qotishlarni 
to‘g‘ri va aniq (qiymat shaklida) baholashni o‘rganib olishlari zarur. 

O‘zbekistonda amalga oshirilayotgan iqtisodiy islohotlarning hozirgi bosqichi kichik biznes va xususiy tad-
birkorlikni rivojlantirish, unga keng iqtisodiy erkinlik berish bilan tavsiflanadi. Shu jihatdan hozirgi kunda res-
publikamizda kichik biznes va tadbirkorlik faoliyatini rivojlantirishga alohida e’tibor berilmoqda. Chunki kichik 
biznes va tadbirkorlik sohasini rivojlantirish masalasiga davlatimiz iqtisodiy siyosatining strategik vazifasi sifa-
tida qaralmoqda. Kichik biznes kapital taqchilligi sharoitida ko‘p mablag‘ talab etmaydigan xo‘jalik faoliyati sifa-
tida resurslar aylanmasining yuqori sur’atlarini ta’minlaydi, iqtisodiyotni qayta qurish, iqtisodiy nobarqarorlik 
va resurslar cheklanganligi sharoitida iste’mol bozorini shakllantirish va uni to‘ldirish muammosini tez hamda 
tejamli tarzda hal etadi. Kichik korxonalar iste’mol talabining o‘zgarishiga darhol moslashadi va shu yo‘l bilan 
iste’mol bozoridagi zaruriy muvozanatni ta’minlaydi[5]. Kichik biznes yangi ish o‘rinlarini yaratishi bilan ish-
sizlik muammosini hal etishda muhim rol o‘ynaydi. Hozirgi paytda ushbu soha nafaqat iqtisodiyotning o‘sish 
sur’atlarini jadallashtirishda, balki mamlakatimiz uchun nihoyatda muhim bo‘lgan bandlik va aholi daromadlarini 
oshirish masalalarini hal etishda ham yetakchi o‘rin tutmoqda. Oxirgi yillarda respublikamizda kichik biznes va 
xususiy tadbirkorlik bilan shug‘ullanuvchi korxonalar soni yil sayin ortib borayotgani sohaning izchil rivojlanayot-
ganligidan dalolat beradi.

X U L O S A  V A  T A K L I F L A R
Xulosa o‘rnida shuni ta’kidlash kerakki, hozirgi kunda korxona iqtisodiyotiga bo‘lgan qiziqish sezilarli 

ravishda o‘sgan. Gap shundaki, bozor iqtisodiyoti sharoitida yangi huquqiy-tashkiliy shakldagi korxonalar, 
xomashyo, material va asbob-uskuna yetkazib beruvchilar, shuningdek, bevosita mahsulot yoki tovar iste’mol-
chilari (xaridorlar) bilan yangicha iqtisodiy munosabatlar vujudga kelib, rivojlanib bormoqda. Bundan tashqari, 
korxona bu – avvalo ishlab chiqarish jamoasi, odamlarning turli tarzdagi faoliyati bo‘lib, ular o‘rtasidagi o‘zaro 
munosabatlar tizimi yuzaga keladi hamda ma’lum bir turmush tarzi, ma’naviyat va axloq normalari shakllanadi. 
Bularning barchasi xo‘jalik yuritish shakl va usullarini qayta ko‘rib chiqish, korxonaning iqtisodiyot rivojlanishi-
dagi o‘rni va roliga yangicha yondashishni talab qiladi.

